MESSAĠĠ TAL-QDUSIJA TIEGĦU FRANĠISKU

LILL-POPLU TA’ BERGAMO 

FL-OKKAŻJONI TAL-KANONIZZAZZJONI 

TAL-BEATU ĠWANNI XXIII

Għeżież ħbieb ta’ Bergamo,
Issa li qorob il-jum tal-kanonizzazzjoni tal-Beatu Ġwanni XXIII, ħassejt li għandi nibgħat din it-tislima lill-Isqof tagħkom Franġisku, lis-saċerdoti, lir-reliġjużi rġiel u nisa, lill-fidili lajċi tad-Djoċesi ta’ Bergamo, imma anki lil dawk li ma jagħmlux parti mill-Knisja u lill-komunità ċivili kollha ta’ Bergamo.

Naf kemm tħobbuh lill-Papa Ġwanni, u kemm hu kien iħobb lil art twelidu.  Sa mill-jum ta’ l-elezzjoni tiegħu għall-Pontifikat, isem Bergamo u Sotto il Monte sar familjari mad-dinja kollha u anki l-lum, iżjed minn ħamsin sena wara, hu assoċjat mat-tbissima ta’ wiċċu u l-ħlewwa tiegħu ta’ missier.
Nistedinkom troddulu ħajr lill-Mulej għad-don kbir li l-qdusija tiegħu kienet għall-Knisja universali, u nħeġġiġkom tħarsu t-tifkira ta’ dik l-art li fiha tnisslet u kibret: art magħmula minn fidi qawwija mħaddna fil-ħajja ta’ kuljum, minn familji foqra imma magħqudin mill-imħabba tal-Mulej, minn komunitajiet kapaċi jaqsmu ma’ xulxin fis-sempliċità.
Ċertament, minn dak iż-żmien id-dinja nbidlet, u ġodda wkoll huma l-isfidi li għandha quddiemha l-komunità Nisranija fil-missjoni tagħha.  Madankollu, dak il-wirt irid inebbaħ anki l-lum Knisja msejħa biex tgħix il-ferħ ħelu u kollu faraġ ta’ l-evanġelizzazzjoni, biex tkun sieħba fil-mixja ta’ kull bniedem, “l-għajn tar-raħal” li lejha kulħadd jista’ jersaq biex minnha jixrob l-ilma frisk tal-Vanġelu.  It-tiġdid li ried il-Konċilju Ekumeniku Vatikan II fetaħ it-triq, u hu ferħ speċjali għalina li qed niċċelebraw il-kanonizzazzjoni tal-Papa Roncalli flimkien ma’ dik tal-Beatu Ġwanni Pawlu II, li kompla ġab ’il quddiem dan it-tiġdid tul il-pontifikat twil tiegħu.
Jiena ċert li anki s-soċjetà ċivili tista’ dejjem titnebbaħ mill-ħajja tal-Papa minn Bergamo u mill-ambjent li tah il-ħajja, biex tfittex modi ġodda u xierqa għal żminijietna li bihom tibni konvivenza msejsa fuq il-valuri dejjiema tal-fraternità u s-solidarjetà.
Għeżież ħuti, qed nafda dan il-messaġġ tiegħi lill-“Eku ta’ Bergamo”, li tiegħu s-saċerdot żagħżugħ Don Angelo Roncalli kien kollaboratur irrispettat.  Meta mbagħad il-ministeru tiegħu ħadu ’l bogħod, mill-paġni ta’ l-“Eku” hu dejjem kien jisma’ jsejjaħlu l-leħen ta’ art twelidu.  Nitlobkom titolbu għalija, waqt li niżgurakom ilkoll li niftakar fikom u nitlob għalikom, b’mod partikulari għal dawk li qed ibatu, għall-morda – niftakar fl-Isptar tal-belt li ridtu ssemmuh għall-Papa Ġwanni – u għas-Seminarju djoċesan, li kien tant għal qalbu.  F’dawn il-festi ta’ l-Għid, nibgħat lil kulħadd il-Barka Appostolika tiegħi.

